
ЦУУТЫН ЦАГААН ГҮҮНИЙ ЦОЛМОН ЦООХОР УНАГА

	 

	Цуутын цагаагч гүү гэгч цолмон цоохор унагатай, далан хоёр ижилтэй, дархан хул азаргатай юм санжээ. Нэг зун нутагт нь ган болж ногоо гарсангүй гэнэ. Тэгэхэд нь цуутын цагаагч гүү далан хоёр ижлээ дархан хул азаргатайгаа цолмон цоохор унагаа дагуулаад гурван жилийн газар ногоо хөөж явав гэнэ.

	Гэтэл өвс ногоо гарсан өнтэй сайхан нутаг дайралдаж гэнэ. Цуутын цагаагч гүү далан хоёр ижил, дархан хул азаргатайгаа усны тунгалгийг сонгож, өвсний соргогийг шилж тавтай сайхан нутагшиж байв. Нэг өдөр далан хоёр ижил нь дархан хул азаргатайгаа ус уруу очих замдаа тогорууны долоон өндгийг хага гишгэж орхижээ.

	Далан хоёр ижилтэй дархан хул азарган; даа хандаж цуутын цагаагч гүү ийнхүү өгүүлэв Одоохон эндээс холдохгүй бол горьгүй хүний нутагт шувууных нь өндгийг нь хагалчхаад нутаглана гэдэг чинь юу гэсэн үг вэ? Нутаг орондоо даруй буцацгаая! Эс буцвал тогоруу цувааны сүрэг өглөөний ургах нарнаар ирж биднийг хөнөөнө гэж... Гэтэл дархан хул азаргатай далан хоёр ижил нь үгийг нь дагасангүй. Маргааш өглөө ургахын шар нарнаар тогоруу цувааны сүрэг сүрэглэн ирж далан хоёр ижлийг нь дархан хул азаргатай нь дайран довтолж хөнөөчихжээ.

	Ганц цуутын цагаагч гүү цолмон цоохор унагатайгаа хоцорч гэнэ. Тогорууны сүрэг, цуутын цагаагч гүү, цолмон цоохор унага хоёр руу шумбан дайрлаа гэнэ.

	Тэгэхэд нь цуутын цагаагч гүү цолмон цоохор унагаа, өмнөөс нь дайрахад хойноо гаргаад, хойноос нь дайрахад өмнөө гаргаад, баруунтайгаас нь дайрахад зүүнтэйгээ гаргаад, зүүнтэйгээс нь дайрахад баруунтайгаа гаргаад хавьтуулалгүй хамгаалсаар цааш явтал харин тогорууны сүргийн горьдол нь цөхрөөд буруулан нисэж оджээ. Аюулт тогорууны сүрэгтэй амь дүйж тэмцэлдсэн цуутын цагаагч гүү цолмон цоохор унагандаа ингэж хэлжээ.

	— За хүү минь, одоо орон нутагтаа буцъя гэж хэлээд гурван жил явж хүрэх нутагтаа жилийн газрыг сараар, сарын газрыг өдрөөр товчлоод нутгийнхаа зүг хатирах цагтаа хатирч, шогших цагтаа шогшиж, цогих цагтаа цогьж, давхих цагтаа давхисаар явж гэнэ. Тэгтэл цолмон цоохор унага нь эхээсээ ингэж асууж гэнэ.

	— Ээж ээ! Ээж ээ! Таны чих энгийн цагт хулман хулман гэж явдаг сан одоо юунд дэлбэн дэлбэн гээд байна даа гэжээ.

	— Ээж нь аян замын уртад алжааж цуцаа биз дээ гэжээ. Цолмон цоохор унага:

	— Ээж ээ! Ээж ээ! Таны бие дээр эрвийсэн сэрвийсэн юу вэ? гэжээ.

	Гүү:

	— Ээжийг нь Шавартын даваагаар давахад шавар шороо наалдаа биз дээ.

	Цолмон цоохор унага:

	— Ээж ээ! Ээж ээ! Таны бие дээрх хөх толбо юу вэ? гэжээ.

	Гүү:

	— Ээжийг нь Билүүтийн даваагаар давахад билүү чулуу наалдаа биз дээ гэжээ.

	Унага:

	— Ээж ээ! Ээж ээ! Та энгийн цагт товор товор алхалдаг сан. Одоо юунд тар түр гээд дөрвөн хөл чинь юунд солбиж гуйваад явна вэ гэж асуув.

	Гүү:

	— Ээж нь газрын хол усны уртад ундаасаж ядарсан байлгүй дээ гэжээ.

	Унага:

	— Ээж ээ! Ээж ээ! Таны биеэс улаан юм урсаад байна. Тэр юу вэ? гэжээ.

	Гүү:

	— Ээжийг нь Зостын даваагаар давахад зос чулуу наалдаа биз дээ гэжээ.

	Цуутын цагаагч гүү, цолмон цоохор унагаа нутгийнхаа захыг бараадуулаад цааш явж чадалгүй шархны халуунаас болж нас эцэслэх болж унагандаа ингэж хэлжээ.

	Гүү:

	— Миний хүү сонсож бай!

	Ээж нь цааш явж чадахгүй нь. Одоо ингээд үхэх нь байна даа гэжээ.

	Унага:

	— Ээж минь тэсэж үзээч дээ? Би танаас хагацан салаад хэрхэх билээ гэж уйлан чарлан хэлж гэнээ.

	Гүү, унагаа ширтэн байж гэрээслэн захиж хэлсэн нь:

	— За хүү минь! Сонс! Үхнэ гэдэг чинь хорвоогийн ёс, өвс ногоо гэгч сүү чинь болно. Өнөр олон чинь ээж чинь болно. Адууны түрүүнд биш, сүүлд ч дунд нь ч биш явж, агь цэцгийн амттайг идэж яваарай. Адууны сүүлд орвол адууны эзэн зодож цохиод болдоггүй юм шүү. Дунд явбал өшиглөж алчих гээд байдаг юм шүү. Ар газар битгий унтаж яваарай. Шуурга их, чоно элбэг байдаг юм шүү. Өвөр газар унтаж яваарай, нөмөр байдаг юм шүү. Айлын үүдээр битгий гарч яваарай! Хүүхэд, нохой хоёр нь амар заяа үзүүлдэггүй юм шүү! Араар нь гарч явбал амьтанд үзэгдэхгүй гардаг юм.

	Айлын бууц дээр битгий унтаж яваарай, зүү тэвнэ шорлоод байдаг юм шүү. Эрүүл газар унтаж яваарай! Адуу услахад, түрүүнд нь явж байгаарай!

	Бараатын даваагаар давахад чинь мянган борлог адуу бий. Тэнд эгч чинь бий л юмсан. Таарч тохирох нь юу юм бол доо?

	Аргастын даваа давахад чинь түмэн борлог адуу бий. Тэнд ах чинь бий. Таарч тохирох нь л юу юм бол доо? Түүнээс цааш явахад нь буман борлог адуу бий. Түүнд эмэг ээж чинь бий. Тэнд очвол дээр биз дээ.

	Эзэгнэсэн эзэндээ энхрий, эмээл тохоход нь жороотой, хол газарт эцэхгүй, ойр газар цуцахгүй, хүлэг морьдын тэргүүн болж, хүний хүүгийн нөхөр болж, аавын хүүгийн үйлсийг бүтээх аргамаг хөлгийн нэрийг хадгалж яваарай гээд нас эцэслэжээ. Өнчин хоцорсон өнөөх унага ээжийнхээ алтан шарилын дэргэдээс холдож ядан бөөн бөөн нулимсаа эгшин, эгшин уйлсаар эргэн эргэн харсаар ээжийнхээ захиасыг санан санан явжээ.

	Гэтэл цолмон цоохор унага ээжийнхээ үгэнд оролгүй ар газар унтвал, чоно барьж идчих гээд, салхи шуурга хөлдөөчих гээд амар заяа үзүүлсэнгүй. Ингэхлээр нь бөн бөн шогшоод

	— Эжийн минь хэлсэн үг яасан үнэн юм бэ? гэж өвөр газар хоноглодог болов гэнэ. Тэгэхэд айх эмээх аюулгүй, даарч бээрэх зовлонгүй амар тайван унтах болов гэнэ.

	Цолмон цоохор унага ээжийнхээ захиасыг мартчихаад хэлсэн үгэнд нь оролгүй айлын үүдээр гарч гэнэ. Тэгтэл ноход нь түүнийг хоргоогоод, хүүхэд нь барьж унах гээд амар заяа үзүүлдэггүй гэнэ ээ.

	Ингэхлээр бөн бөн цогиод

	— Ээжийн минь хэлсэн үг яасан үнэн юм бэ? гэж бөжир бөжир жороолоод айлын араар гардаг болов гэнэ. Тэхэд айх эмээх аюулгүй амар тайван явах болжээ. Цолмон цоохор унага ээжийнхээ захиасыг мартчихаад хэлсэн үгийг нь авалгүй олон ижлийнхээ сүүлд ороод явсан чинь адуучин эзэн зодож нүдээд, усны булингартайг уудаг болов гэнэ. Адууныхаа дунд явсан чинь шахаж гишгэчих гээд явуулдаггүй гэнэ. Тэгэхлээр нь адууны захад нь явсан чинь өвсний соргогийг идэж, амьтан хүн ч зандчихгүй аятай сайхан явдаг болов гэнэ. Ижлийнхээ түрүүнд явж усанд орж гэнэ. Тунгалаг сайхан уснаас нь тун ч тухтай ундалж гэнэ. Ингэж ижил олон сүрэгтэйгээ товор товор хатираад

	— Ээжийн минь хэлсэн үг яасан үнэн юм бэ? гэж толгойгоороо наадаж, тоосноосоо бусгасаар явжээ.

	Энэ бүхний эцэст, эрх жаахан цолмон цоохор унага ээжийнхээ захиасыг эндэлгүй дагахаар шийдэж Бараатын давааг давж бага эгчдээ хүрч гэнэ. Тэгсэн чинь бага эгч нь хойгуур нь гарвал өшиглөөд, өмнүүр нь гарвал хазаад хавьтуулсангүй гэнэ. Тэгэхлээр нь цолмон цоохор унага Аргастын давааг давж их ахдаа очвол бас л хазаж тангараад хавьтуулсангүй тул буман борлог адуун дахь буурал эмэг эхдээ хүрч очиж гэнэ. Гэтэл эмэг эх нь яс махны минь тасархай цолмон цоохор унага минь гэсээр эрвийх дэрвийхээрээ угтан уулзжээ.

	Эмэг эх нь:

	— Ээж чинь сайн биз дээ гэж хэлтэл унага

	— Ээж минь талийгаач болчхоод тань дээр ирлээ гэж цолмон цоохор унага шуухитнан байж хэлжээ.

	— За тэгвэл хоёул амь зуух болно. Зөв буруу талыг минь алдалгүй дагаж, ширгэсэн ч болов хөхийг минь үлгэж яв даа гэжээ.

	Энэ цагаас эхэлж цолмон цоохор унага маань, дааган цагтаа дахлуулж, үрээн цагтаа үтрээж, хязаалан цагтаа хяхуулж, соёолон цагтаа сориулж түмэн агтын түрүү, мянган агтын манлай, хамгаас хурдан, олноос онцгой, аавын хүүгийн үйлсийг бүтээсэн, армаг хөлгийн манлай болж, цэнгэлийн манлай төрийн баясгалан армаг хурдан хүлэг болжээ.

